
PONENCIA 
MATERIAL EDUCATIVO EN TORNO Ó PRESTIGE: 
CD MULTIMEDIA E INTERACTIVO* 
“PRESTIGE: PROBLEMÁTICA MEDIOAMBIENTAL” 

 
 

Alejandro FRANCISCO DA ROCHA 
CEE para Alumnado con Trastornos Graves 

de Conducta (Santiago de Compostela) 
 

Luis A. PEÑA RODRÍGUEZ 
IES Nº1 (Ribeira) 

 
 

Esta traballo preséntase para ser exposto como comunicación oral no XVII Congreso 
de ENCIGA.  

 
A exposición oral irá acompañada do visionado dun documental CD en Presentación 

Power Point titulado “PRESTIGE: PROBLEMÁTICA MEDIOAMBIENTAL”, galardoado co 
1er Premio “EDUCACOMPOSTELA 2003” convocado polo Concello de Santiago de 
Compostela e a asociación pedagóxica “Nova Escola Galega”, co fin de recoñecer, promover, 
premiar e difundir materiais educativos que polo seu valor e interese poidan contribuir ó 
desenvolvemento educativo de Galicia, favorecendo a innovación, a calidade na educación e a 
renovación pedagóxica.  

 
O citado material foi realizado polos profesores do Seminario de Ciencias Naturais do 

IES nº 1 de RIBEIRA (A Coruña): 
 

Alejandro Francisco da Rocha 
Luis Antonio Peña Rodríguez 
Mª Mercedes Rodríguez Ruibal 
Raquel Troitiño Barros 
Silvia Ventoso Millet (non pertence o IES Nº1) 

 
 

 
O material didáctico “Prestige: Problemática medioambiental” forma parte dun 

conxunto de proxectos e actividades educativas desenvolvidas no IES nº 1 de Ribeira durante 
os cursos 2002-2003 y 2003-2004 como consecuencia da catástrofe ecolóxica aún viva a día 
de hoxe, á vez que pretende converterse nun material permanente para a educación ambiental. 

 
 

1.- Estructura do Material 
 

O material didáctico “Prestige: Problemática medioambiental” está deseñado como un 
documental multimedia acompañado dunha serie de actividades interactivas sobre a 
catástrofe ecolóxica do Prestige, de xeito que a partir dunha breve secuencia de imaxes e 
música impactantes, acompañadas de pequenos textos explicativos, chegue a implicar 
emocionalmente ó alumnado á vez que lle incite a reflexionar, tomar conciencia e aumentar 
a sensibilidade cara a preservación do medio ambiente como garantía de vida.  



 Prestige: Problemática Medioambiental 

 2

 
O material, como xa dixemos, está estructurado en dúas partes: 
 

a) Presentación multimedia 
b) Actividades interactivas 

 
a) A primeira delas “Presentación multimedia” consta a súa vez de cinco apartados. 

Cada apartado está realizado con imaxes e textos explicativos breves, acompañados dunha 
música envolvente, e trata de resaltar os aspectos máis relevantes e impactantes en cada caso, 
á vez que recolle unha visión global da problemática que o Prestige supón para o medio 
natural, a economía e a vida de Galicia.  

 
Estes apartados son: 
 
a.1.- O accidente: mostra o acontecido o fatídico 13 de novembro do 2002 cando o 
petroleiro Prestige sofre unha importante avaría fronte as costas galegas, por causas 
aínda non completamente esclarecidas. 
 
a.2.- Desconcerto inicial: descríbese graficamente o estraño percorrido que o buque 
remolcado e ferido de morte segue polo mar ata o seu afundimento, deixando como 
testemuña un importante regueiro de fuel que non tardará en chegar á costa galega en 
forma de marea negra. 
 
a.3.- O afundimento: recolle o terrible momento en que o buque se parte en dous e é 
tragado polo océano. 
 
a.4.- Primeiras consecuencias: explica, fundamentalmente a partir de imaxes os graves 
efectos que as mareas negras do Prestige supoñen para os ecosistemas litorais, espacios 
protexidos, fondos mariños, pesca e marisqueo, e en xeral para o mar, fonte de vida da 
economía e a sociedade galega.   
 
a.5.- Os heroes do Prestige: é un emocionado e acendido homenaxe a tódalas persoas, 
homes e mulleres, nenos e maiores, mariñeiros e voluntarios, que loitaron contra o fuel. 
É así mesmo un canto de solidariedade e esperanza para o futuro. 
 
 
b) A segunda parte titulada “Actividades interactivas”, consta dunha serie de dez 

bloques de actividades autoguiadas, onde se lle invita ó alumno/a a investigar, crear, opinar, 
comparar, redactar e debater sobre os acontecementos propios do accidente e as súas 
consecuencias ecolóxicas, económicas, políticas e sociais. 

 
Estas actividades teñen como finalidade achegar ó alumnado a adquirir unha serie de 

contidos conceptuais e procedimentais directamente relacionados con este caso, real e 
próximo, de Impacto Ambiental. Pero ademais se pretende transmitir unha serie de contidos 
actitudinais de respecto o entorno natural e de toma de conciencia medioambiental. 

 
Temos que subliñar que o uso das novas tecnoloxías poden ser, e neste caso así o 

intentamos, o vehículo para a investigación e para a reflexión, xa que nos permiten 
achegarnos a multitude de fontes de información dende o noso ordenador persoal. 

2.- Contextualización 
 
 Este material pode ser utilizado con un alumnado moi amplo, xa que responde a un 
contido transversal que é “educación para o respecto o medio ambiente”. 
 
 Centrándonos dentro da área de Ciencias Naturais, e pensando no uso íntegro deste 
material, tal como está estructurado, sería incluído dentro do Bloque Temático do estudio do 
medio natural en 4º da ESO. 
 
 
3.- Hipóteses Metodolóxicas 

 
1ª.- A mellor forma de aprender é construír un mesmo o coñecemento, 

involucrándose totalmente no proceso de ensinanza-aprendizaxe. Neste senso, propoñemos 
con este traballo un conxunto de actividades na que o alumnado deixa o papel clásico de 
receptor, e pasa a ser un investigador. 

 
2ª.- Para aprender é imprescindible que os novos coñecementos sexan próximos á 

realidade do alumnado. Polo que o tema central escollido, eixo dos secundarios, 
correspóndese cun tema de ampla difusión e de plena actualidade. 

 
3ª.- A motivación por aprender e adquirir novos coñecementos resulta potenciada se 

son os propios alumnos/as os protagonistas de todo este proceso de ensinanza-aprendizaxe. 
A dinámica que se pretende establecer co multimedia elaborado (como elemento provocador) 
e as actividades que deseñamos (como conductoras dun labor de investigación), tratan de 
crear un entorno de busca de información e posterior discusión. Tratan de recrear un ambiente 
de carácter científico (elixir unha a fonte de información solvente, escoller datos relevantes, 
valoralos, crear hipóteses, discutilas etc.). 
 
 
4.- Selección de Variables 
 
 Presentamos as variables que puidemos escoller conscientemente, xa que outras 
moitas xa foron impostas por estas primeiras ou polo contexto no que desenvolvemos a 
actividade, e son as seguintes: 
 

INFORMÁTICA E MULTIMEDIA: Este material educativo o realizamos neste soporte xa 
que se corresponde coa linguaxe visual e sonora que os rapaces están acostumados a manexar 
con gran destreza e interese (TV, internet, videoxogos, publicidade televisiva, etc). Polo que 
dende o noso punto de vista é necesario introducir os contidos adaptándoos ó seu soporte, 
neste caso ós ordenadores e a informática. 

Tamén somos conscientes que o uso das ferramentas informáticas fai que o proceso de 
ensinanza-aprendizaxe se torne nunha continua toma de decisións por parte do alumno/a para 
acceder a información, polo que estamos apoiándonos nun dos piares da ensinanza, que 
segundo a UNESCO é “aprender a aprender”. 

 
PROGRAMA UTILIZADO: Escollemos o PowerPoint polos seguintes motivos: 
 

1. Aparece instalado en case todos os equipos no ámbito escolar. 

2. Por ser PowerPoint un programa de fácil uso e que se aprende o seu manexo 
en calquera curso de informática, polo que moitos profesores/as e 
alumnos/as xa saben utilizalo. 

3. Por ser un software con capacidade de crear unha presentación para unha 
grande pantalla utilizando un canón de luz. 

4. Pola súa interactividade, o que facilita que o material poida evolucionar, 
tanto nas mans do alumnado, cando se lle propoñen actividades entorno a el, 
ou tamén pode ser adaptado con moitísima facilidade polo profesor a diferentes 
situacións e novidades, engadindo ou retirando fotos, actividades, apartados, 
música, voz etc. 

 
FOTOGRAFÍAS: Escollidas cos criterios científicos axeitados á temática, pero baixo a 

premisa de que tiveran a carga de información e a espectacularidade necesaria para transmitir 
unha información nunha linguaxe próxima á publicidade. 

 
BANDA SONORA: As músicas utilizadas na presentación foron pensada para ocupar un 

primeiro plano, poñéndolle ás imaxes a til necesaria. 
 

 POSIBILIDADE DE SER PROXECTADO EN PANTALLA XIGANTE: Dende calquera 
ordenador e utilizando un CANÓN DE LUZ, que xa forma parte do material audiovisual da 
meirande parte dos IES de Galicia, temos a posibilidade de recrear unha sala de cine. 

A pantalla xigante, o son de calidade e a escuridade da sala, teñen unha maxia propia 
que nos facilita achegarlle ó alumno/a a presentación con maior impacto, ademais de facilitar 
a posta en común das actividades. 

 
 DURACIÓN DO MULTIMEDIA: Cinco minutos cincuenta e cinco segundos nos parece 
un tempo máis que suficiente para ofrecer a información relevante (na linguaxe audiovisual en 
20 segundos se fai calquera anuncio publicitario) evitando o cansazo do espectador e 
facilitando o impacto visual. O importante é transmitir unha información que máis tarde o 
alumno, mediante as actividades, vai a despezar, individualizar, retocar, enriquecer, discutir, 
etc. 
 
 
5.- Obxectivos Didácticos 
 

1. Implicar activamente ó alumnado en procesos de educación ambiental.  
2. Favorecer a aprendizaxe de importantes conceptos relacionados co medio ambiente 

así como das consecuencias que determinadas actividades humanas supoñen para o 
medio natural e social. 

3. Desenvolver destrezas relacionadas co uso das novas tecnoloxías como ferramentas 
de grande utilidade para o coñecemento e a aprendizaxe.  

4. Reforzar actitudes de respecto cara o medio, como un valor en si mesmo á vez que 
importante fonte de recursos para a economía e a sociedade. 

5. Potenciar actitudes de solidariedade e xenerosidade ante calquera situación de 
desamparo ou catástrofe, así como da necesidade do traballo colectivo na 
persecución do ben común. 

6. Facer do alumnado o máximo protagonista do proceso de ensinanza e aprendizaxe, 
participando activamente en diferentes actividades, deseñadas para ser alcanzables e 
próximas á vez que rigorosas 

7. Potenciar a aprendizaxe significativa de importantes contidos desenvolvidos ó longo 
do proceso de ensino formal, incidindo nos denominados contidos transversais como 
os relacionados coa ética e a educación ambiental. 

8. Favorecer o achegamento á ciencia e á tecnoloxía como instrumentos útiles para o 
coñecemento, desbotando consideralas só o alcance de expertos.  

9. Adquirir e perfeccionar procedementos e destrezas propias da ciencia e do método 
científico, participando activamente na busca de información, formulación de 
hipóteses, resolución de problemas concretos e obtención de conclusións. 

10. Potenciar a adquisición de valores propios da ética e da ciencia como traballo en 
equipo, rigor, curiosidade, contraste de opinións, creatividade, espírito de 
colaboración, sentido crítico, resolución de problemas, vocación de servicio á 
sociedade e responsabilidade. 

11. Valorar a necesidade da ciencia para comprender o funcionamento do mundo 
natural, de nós mesmos e da nosa problemática, así como cuestionar o uso que se fai 
do coñecemento científico para realizar actividades que repercuten negativamente 
no medio natural e social, poñendo en perigo a sustentabilidade do planeta. 

12. Comprender e valorar as complexas interaccións entre ciencia, técnica e sociedade, 
desenvolvendo unha actitude crítica ante os avances científicos e o compromiso da 
ciencia coa sociedade. 

13. Potenciar a adquisición de actitudes de respecto cara o mundo natural e social, 
valorando a importancia de participar en actividades encamiñadas a súa defensa e 
conservación. 

14. Adquirir unha visión integral de diferentes materias que conforman o ensino formal, 
resaltando as múltiples interaccións entre as materias científicas e de humanidades 
como Medio Ambiente, Bioloxía, Ecoloxía, Informática, Xeografía, Ética e Ciencias 
Sociais. 

15. Transmitir mensaxes, coñecementos e destrezas, con propiedade e autonomía, 
utilizando diversos sistemas de representación. 

16. Adaptar o proceso de ensinanza e aprendizaxe a todos os partícipes do mesmo, 
incidindo na atención á diversidade na medida en que se recollen actividades 
flexibles e abertas con diferentes graos de dificultade e profundización. 

17. Enriquecer, en suma, a formación integral do alumnado como persoas inmersas e 
comprometidas coa sociedade e a súa problemática. 

 
6.- Proceso de Elaboración 
 

1º.- Recopilación dun inmenso volume de información: internet é unha ferramenta 
que facilita a recollida de información de tal xeito que o máis sinxelo é ter 
exceso e non defecto. 

 
2º.- Selección da información: Foi imprescindible para facer un traballo conciso e 

impactante. En transmisión de información visual o exceso de información 
atorde non enriquece. 

 
3º.- Realización da Presentación: Coa sempre presente premisa da brevidade, xa 

que buscamos impactar. 
 
4º.- Realización das Actividades: Relacionadas ca Presentación pero sen 

restrinxirse a ela, xa que agora si é o momento de afondar na información. 
 

5º.- Creación do Paquete Informático: Presentación Multimedia máis Actividades 
Interactivas. 

 
 
7.- Experimentación 
 
 A duración se correspondeu con tres ou catro sesións, dependendo da destreza do 
alumnado no uso do programa PowerPoint e da súa familiaridade na busca en internet. 
 
 As secuencias e fases as enmarcamos nas seguintes sesións lectivas: 
 
 1ª Sesión: 

• Proxección en gran pantalla e para todo o grupo da presentación multimedia 
“Prestige: Problemática Medioambiental”. 
(Ten unha finalidade motivadora ó actuar como elemento informativo e 
provocador). 

• Posta en común das opinións, comentarios e dúbidas que a proxección 
suscite no alumnado. 

• Información e comentarios sobre as actividades a desenvolver. 
• Revisionado individual da Presentación no PC. 
 

 2ª Sesión: 
• Realización individual das actividades propostas no CD. 
 

 3ª Sesión: 
• Posta en común das actividades e conclusións. (Pódese proxectar novamente 

na gran pantalla a parte das actividades para resolvelas coa achega de 
todos/as). 

 
Os resultados acadados foron moi positivos, xa que a meirande parte dos alumnos 

participaron e realizaron todas as actividades, obténdose moi bos traballos que quedaron 
gardados en arquivos nos seus correspondentes ordenadores. 

 
Chegamos á conclusión que á maioría dos alumnos/as non lles costa esforzo poñerse 

diante dun ordenador comparando con poñerse diante dun caderno e un libro. 
 
 
8.- Avaliación 
 
 Fácil de desenvolver tanto inicialmente, durante o proceso e final, xa que a propia 
estructura que propoñemos na experimentación así o permite. 
 
 Cando na primeira sesión facemos unha proxección común e unha posta en común das 
dúbidas podemos ver en que situación se encontra cada alumno/a con respecto os obxectivo 
pretendidos. Os avances os podemos testar na realización das actividades propostas e 
novamente cando o final se poñen en común as mencionadas actividades poderemos observar 
cal foi o resultado final deste proceso. 


